
YO ANPLWAYE OU: GOUVÈNÈ HOCHUL ANONSE PLIS PASE 1,300 
APLIKASYON YO RESEVWA DEPI LÈ NOUYÒK LANSE KANPAY POU 

ANPLWAYE TRAVAYÈ KE REVOKASYON FEDERAL YO AFEKTE  
  

Lè DOGE di "Yo revoke ou", Nouyòk pare pou l di "Yo anplwaye ou"  
  

Nan twa semèn sèlman, ajans Eta yo te fè plis pase 100 entèvyou travay epi 
anboche 28 nouvo anplwaye  

  
Ajans Eta yo kontinye revize aplikasyon pou nouvo anbochaj potansyèl yo  

  
Prèske 1.2 milyon itilizatè aktif sou sitwèb StateJobsNY la; apeprè 1 milyon se 

nouvo itilizatè sou sit la  
  

Mesaj videyo Gouvènè Hochul la disponib sou YouTube isit la epi Videyo kalite 
televizyon disponib isit la  

  
  

Jodi a, Gouvènè Kathy Hochul te bay Nouyòkè yo mizajou sou kanpay "Yo Anplwaye 
ou" (You’re Hired) pou anboche travayè federal yo ke swadizan Depatman Efikasite 
Gouvènman (Department of Government Efficiency, DOGE) Administrasyon Trump lan 
te revoke. Gouvènè Hochul te òganize yon tablewonn nan dat 3 mas ak travayè federal 
ki te afekte yo epi li te lanse Tablo Afichaj "Nouyòk Vle Ou" (New York Wants You) nan 
Union Station Washington, D.C. a ak Moynihan Station nan Nouyòk la Nan twa semèn, 
ajans eta yo te resevwa plis pase 1,300 aplikasyon, anboche 28 ansyen travayè federal 
epi yo te fè entèvyou ak plis pase 100 moun. Jiskaprezan, plis pase 250 moun te enskri 
pou patisipe nan yon webinè sou karyè oswa pou resevwa resous karyè lè yo ranpli 
sondaj la sou ny.gov/wewantyou. Anplis de sa, depi lansman kanpay la, yo te gade 
sitwèb pou travay Eta a plis pase 4 milyon fwa epi li te gen apeprè 1.2 milyon itilizatè 
aktif, 1 milyon ladan yo pa te itilize sit la deja.  
  
"Pandan destriktè karyè inyoran nan Washington ap siyale yon lòt seri revokasyon, li pi 
klè pase avan ke yo pa konnen anyen sou fason gouvènman an fonksyone ak anplwaye 
enfatigab ki fè li fonksyone", Gouvènè Hochul te deklare. "Nouyòk bay valorize 
fonksyonè piblik yo — e se poutèt sa n ap kontinye asire ke travayè federal ki gen talan, 
ki gen eksperyans yo konnen opòtinite mendèv eta nou yo ak tout resous ki disponib 
pou travayè federal ki afekte pa revokasyon yo."  

Komisè Depatman Travay Eta Nouyòk la (New York State Department of Labor, 
NYSDOL), Roberta Reardon, te deklare, "Isit la nan Nouyòk, nou valorrize fonksyonè 
sivil yo. Anba lidèchip Gouvènè Hochul, Depatman nou an ap travay di pou konekte 
ansyen travayè federal yo ak karyè sèvis sivil ki estab, ki byen peye nan Eta Nouyòk. 
Nou fyè dèske nou ofri sèvis gratis tankou asistans pou redije rezime, konsèy pou 
entèvyou, konsèy sou karyè vityèl ak plis ankò, pou tout Nouyòkè yo, ki gen ladan 
ansyen travayè federal yo ki gen yon enterè kontinyèl nan fonksyon piblik."  
  
Komisè Depatman Fonksyon Piblik Eta Nouyòk la (New York State Department of 
Civil Service, DCS), Timothy Hogues, te deklare, "Anba lidèchip Gouvènè Hochul, 
nou t ap chèche sa ki pi bon ak pi briyan nan fonksyon piblik la, epi chif sa yo pwouve 
ke gen yon pakèt talan ki enterese vin lidè sèvitè pou ekip Eta Nouyòk la. Si travayè ki 
deplase sa yo pa re-anplwaye pou fè sèvis enpòtan sa yo nan nivo federal, n ap 
kontinye akeyi yo ak bra ouvri, kote yo ap toujou apresye ak respekte konpetans yo ak 
kapasite yo."  
  
Senatè Eta Robert Jackson te deklare, "Lè enjistis eseye efase devouman, Nouyòk 
reponn ak opòtinite. Antanke Prezidan Sèvis Sivil ak Pansyon, mwen fyè pou m rejwenn 
Gouvènè Hochul ak Depatman Travay (DOL) nan deklare: nou pa jete moun ki te sèvi 
yo — nou leve yo. Kanpay 'Yo Anboche Ou" a plis pase yon efò anbochaj — li se yon 
angajman pou jistis, yon kri rasanbleman pou talan ke yon sistèm ki kraze jete. 
Eksperyans yo pa pral gaspiye. Entegrite pa pral pini. Fonksyonè piblik ap toujou gen 
yon kay nan Nouyòk. Pou moun ke yo revoke pa mechanste degize kòm efikasite — 
nou wè ou, nou valorrize ou epi nou akeyi ou. Se konsa gouvènman an dwe sanble lè li 
sonje devwa li anvè pèp la."  
  
Manm Asanble Stacey Pheffer Amato, te deklare, "'Yo Anboche Ou' se yon opòtinite 
etonan pou moun ki vle kontinye travay yo nan fonksyon piblik la — Nouyòk p ap janm 
vire do bay moun ki vle travay nan fonksyon piblik la. Gouvènè Hochul te ouvri pòt la epi 
inisyativ sa a ap pran bon mezi pou asire ansyen anplwaye federal yo ka travay nan Eta 
Nouyòk! Yon karyè nan fonskyon piblik la se yon opòtinite estrawòdinè, epi atravè kalite 
lidèchip sa a n ap ranpli pòs vid nou yo epi kenbe Nouyòk solid!"  
  
Inisyativ "Yo Anplwaye Ou" a  
Gouvènè Hochul te anonse inisyativ "Yo Anplwaye Ou" a kòm yon efò kontinyèl pou 
rekrite moun ki gen eksperyans epi atire yo nan sèvis Eta Nouyòk la. Kounye a, Eta a 
gen plis pase 7,000 pòs travay ki kouvri tout sektè nan sèvis piblik la, tankou transpò, 
swen sante, teknoloji ak yon gran varyete lòt domèn. Pozisyon tankou avoka, enjenyè, 
enfimyè ak espesyalis IT fè pami pozisyon ki gen demann yo.  
  
Pou sipòte travayè federal ki afekte yo, Depatman Travay Eta a (NYSDOL) ap ofri 
webinè gratis chak semèn sou devlopman karyè ak enfòmasyon sou sèvis sipò pou 
travayè yo ke yo te revoke oswa ke gouvènman federal la prevwa revoke yo. Jiska 
prezan, plis pase 250 moun te enskri pou sèvis karyè oswa pou patisipe nan yon 
webinè.  

Anplwaye NYSDOL yo ap kontakte chak moun ki enskri pou sèvis karyè atravè 
ny.gov/wewantyou pou ofri asistans ak enfòmasyon. NYSDOL bay yon pakèt resous 
gratis pou tout Nouyòkè yo, ki gen ladan konsèy sou rechèch travay ak rezotaj, asistans 
pou redije CV, ak resous karyè atravè Sant Karyè Vityèl la.  
  
Asirans chomaj ka disponib pou moun ki abite nan Eta Nouyòk. Asirans Chomaj se 
revni tanporè pou travayè ki elijib ki vin nan chomaj san se pa fòt yo. Moun ki kalifye yo 
ka resevwa yon peman benefis chak semèn pou yon maksimòm 26 semèn konplè 
pandan yon peryòd yon ane. NYSDOL te resevwa prèske 1,000 aplikasyon pou 
reklamasyon chomaj nan men anplwaye federal yo depi 25 janvye 2025.  
  
Anplis de sa, Depatman Sèvis Sivil (DCS) Eta Nouyòk la ofri divès resous pou moun k 
ap chèche travay tankou pwogram Anbochaj pou Plasman Ijans Limite nan tout Eta a 
(Hiring for Emergency Limited Placement Statewide, NY HELPS), Pwogram Anbochaj 
Tanporè pou Veteran (Veterans Temporary Hiring Program) yo, ak Pwogram Gouvènè 
a pou Anboche Moun ak Veteran Andikape yo (Program to Hire Individuals and 
Veterans with Disabilities).  

  
###  

  

  
Lòt nouvèl disponib sou sit www.governor.ny.gov 

